Euskararen erabilera egokirako gizarte baldintzak

Iñaki Martínez de Luna

1. Sarrera

Hizkuntzaren (euskararen) erabilera egokia hizpide dugula, hizkuntzaren corpus-ari ari gatzaizkio erreparatzen, ezinbestez. Hemen, hizkuntzaren eta gizartearen arteko harreman estuak gogoraraziz, corpus egoki baterako beharrezkoa den estatus egokiaren premia azpimarratu nahi dugu. Hori da idazlan honetan abiapuntu hartu dugun premisa. 

Zehatzago, saio honen helburuak ondokoak dira:

• Hizkuntza baten erabilera egokirako beharrezkoak diren gizarte baldintzen (estatus-aren) eredua aurkeztu.

• Euskararen erabilera egokirako egun dauden gizarte baldintzak (estatus-a) aztertu eta horien zergatietan sakondu.

Zer da egokitasuna hizkuntza erabileran? Galdera hori era egokian erantzuteko zalantza eta aukera asko dagoela ez dugu dudan jartzen. Gure planteamendu honetan, horrela ulertzen dugu erabileraren egokitasuna:

• Hizkuntz eredu bati eustea, betiere hizkuntza orok dituzten giza taldeak eta hizkuntz aldaerak asko direla kontuan hartuta eta, beraz, erabilera ereduak ere bai.

• Hizkuntz komunitate edo, zehatzago, hiztun komunitate baten baitan, hizkuntza bera (euskararen aldaera bera) duten eta berau erabiltzeko arauak partekatzen dituzten hiztunen erabilera. 

• Akademiak (edota gramatikak) ezartzen dituen arau ortografiko, sintaktiko, morfologiko, fonetiko eta abarren araberako erabilera.

Egoera aztertu nahian erabiliko dugun eredua elikatzeko hainbat ikerlan erabiliko dugu eta, bereziki, Euskal Herriko gazte eta gaztetxoei  erreparatuko diegu1: a) informazio ugari eta eskuragarri dagoelako; b) gazte eta gaztetxoen analisiak aukera ematen duelako datozen urteetako hizkuntzaren geroa aurreikus dezagun.
2. Hizkuntza biziaren euskarriak

Hiru dimentsio edo hanka ikusten ditugu hizkuntza biziaren oinarrian Hizkuntz Biziaren Euskarriak izeneko ereduaren arabera: norbanako mailakoa, harreman sareena eta gizartearen egiturarena. 

Hiru dimentsioak bereizgarriak diren arren, ez daude isolatuak: praxian hirurok elkarri eragiten diotela azpimarratu behar da.

Has gaitezen, atal horietako bakoitza labur azaltzen eta euskararen erabilera egokirako baldintzak ote dauden aztertzen.

Zeregin honetan AMIA aztertze-eskema ezagunaz baliatu gara; hots, aztergai dugun egoeraren aukerak, mehatxuak, aztergaiaren indarguneak eta ahuleziak,  kontuan hartzen dituena, hain zuzen ere.

3. Norbanako ezaugarriak

Hizkuntzaren erabilerari begira, hizkuntz gaitasuna eta hizkuntz(ar)ekiko motibazioak dira norbanako mailan mugatzen ditugun bi osagai garrantzitsuenak2.

Hizkuntz gaitasuna eta hizkuntzarekiko motibazioak kontzeptu oso ezagunak dira, baina kontzeptu horiek hemen nola erabiliko diren argitu behar dugu.

Hizkuntz gaitasuna da gizabanakoak hizkuntza bateko hiztuna izan ahal izateko bete behar duen lehenengo baldintza. Eta pertsona horrek hizkuntza hori jadanik badaki, orduan hizkuntza horretan duen gaitasun erlatiboa da garrantzitsuena. Hau da, pertsona elebidun edo eleanizdunak daki(zki)en beste hizkuntza(k) bezain ondo edo hobeto euskara ere menperatzea, euskararen erabilera errazteko eta, horri esker, areagotzeko. 

Norbanako ezaugarrien atalean, hizkuntz gaitasunarekin batera, hizkuntza hori erabiltzeko (edo ez erabiltzeko) motibazioak kokatzen ditugu.

Goazen, bada, gaztetxoengandik lortutako informaziotik abiatuta, zuzenean norbanako dimentsio bi horien emaitza laburtuak azaltzera (1. taula).


3.1. Hizkuntz gaitasuna eta erabilera egokia
Euskal Herriko gaztetxoengan euskarazko gaitasuna helduen artean baino askoz hedatuagoa den arren (Iparraldean salbu), horrek badu bere alde iluna: euskaldun horiek duten euskara eta erdaren arteko gaitasun erlatiboarena, hain zuzen. Izan ere, sarri ahazten zaigu euskaldun gehienek erdara ere badakitela, eta, kasu askotan, euskara bera baino hobeto. Horixe gertatzen da gaztetxo askorekin: %44 Nafarroan, %49 EAEn, eta %46 Iparraldean. 

Gaitasun erlatibo eskasetik erabilerarik eza dator, jakina baita nerabe elebidun askok errazen edo bat-batean ateratzen zaien hizkuntzara joko dutela, gehienbat. Beraz, kasu horietan euskarazko gaitasun maila bat dagoen arren, hanka-motz gelditzen da hizkuntza horren erabilerari begira. 

Gainera, ‘Txepetx’-ek argi azaldu zuen bezala, erabilerak gaitasun hobekuntza (eta motibazio areagotzea) dakar. Eta, alderantziz, erabilerarik ezean hizkuntza herdoildu eta pobretu egiten da. 

Horregatik guztiagatik, hain zuzen, hori da ‘erabilera egokirako‘ dagoen mugarik handiena: erabilerarik eza edo, erabiliz gero, oso noizbehinkakoa izatea. 

Bestalde, gaitasun erlatibo eskasa izan arren, hizkuntza erabiliz gero, erabilera desegokia eratorriko zaigu, ezinbestez: solasaldietan neurririk gabeko kode-aldaketa, mailegu, eta hizkera nahasi, zehaztugabe eta indargea erabiliz.

Bestalde, egungo gaztetxo euskaldun askoren beste ahulezia da lekuan lekuko aldakia ez jakitea: ehun nerabe euskaldunetik 54k ez dakite etxeko/herriko euskalki edo hizkuntz aldakia. Eta, beste kasu batzuetan, etxeko/herriko hizkera jakin arren, %19k euskara batuaz ez daki. 

Pentsatzekoa da, herriko aldaera ez dakitenek zaila izango dutela lekuan lekuko euskaldunekin eguneroko harremanetan euskarara jotzea, solaskideek aldaki ezberdinak erabiltzean egoera komunikatiboa artifizial samarra gerta dakielako (halere, egun leku batzuetako ‘euskalkia’ batua dela esan daiteke). Bestalde, euskara batua ez jakiteak euskalki ezberdina duten euskaldunen arteko oztopo handia da komunikazio egokirako.

Labur esanda, herri hizkera nahiz euskara batua ez jakitean, gaztetxo euskaldun horiek guztiek euskararen hizkuntz komunitatea osatzen duten arren, ezin daiteke esan hiztun komunitatea3 osatzen dutenik (Moreno Fernández 1998: 18-19). Hau da, denek euskaraz badakite ere, ez dute hiztun komunitatea eratzeko beharrezkoak diren arau eta balio soziolinguistiko berdinik erabiliko, eta, horrela, eguneroko euskarazko komunikazioa ezinezkoa bihurtzen zaie: egoerak eskatzen dien hizkuntz aldaera eta horri dagozkion erabilera-arauak txukun erabiltzea ezinezkoa zaie. Irtenbide posibleena, denek dakiten hizkuntzara jotzea izango da, seguru asko, hots, erdarara. 

3.2. Hizkuntzarekiko motibazioak eta erabilera egokia
Hasteko esan dezagun euskararekiko interesak, oro har, intentsitate eta zergati ezberdinak dituela Euskal Herriko lurraldeetako neska-mutilen artean (1. taula).

Gaur egungo gaztetxoen artean euskararen euskarritzat edo indargunetzat har daitezkeen motibazio indartsuenak motibazio izanarazleak (edo identitarioak) dira, EAEn eta Iparraldean, baina Nafarroan, aldiz, horiek ahulagoak dira. Era berean, trukeordaineko motibazioak (edo motibazio pragmatikoak) ahulak dira EAEn, oraindik ahulagoak Nafarroan, eta ez dira agertzen Iparraldean.

Arrakasta motibazioek, hau da, gizarte eredu erakargarriei atxikitzen zaizkienak, ez dute ia batere pisurik Euskal Herrian. Kirolari edo artista batzuk salbu, itzal handiko idolo edo erreferente gehienak gaztelania, frantsesa edo ingelesaren eskutik iristen zaizkigu, ez euskararen bidez.

Beraz, motibaziorik sendoenak (eta ia bakarrak) izanarazleak ditugu. Baina, kontuan hartu behar da euskararekiko motibazio izanarazleek gizartean eragin dezaten, errealitatearen galbahe erdaldunetik igaro behar dutela:

“Inguruneak (orokorrean), motibazio pragmatiko-integratzailerik bultzatzen (...) ez duenez, euskararen suspertze prozesua motibazio sinbolikoei bakarrik doa loturik; eta euskarri bakar hori berreskuratu nahi den hizkuntzarentzat eskasa da.” (Martínez de Luna eta Jausoro 1998: 132)

Horixe da arazoa, hain zuzen: motibazio izanarazleak sendoen agertzen direnak izanik, haiek bakarrik ez dutela indar nahikorik errealitatea iraularazteko. Horixe da, azken hamarkadotan EAEko adibideak ondo baino hobeto erakutsi diguna.

Motibazio horiek duten eragin mugatuaren adibide dugu Donostiako gazte euskaldun-euskaltzaleek adierazten duten borondate oneko asimilazioarena, erdararen mesedetan (2., 3. eta 4. irudiak) (Jausoro, Martínez de Luna eta Davila, 1998).

Euskaldun-euskaltzaleek euskararen erabilerarako oztopo handiak aurkitzen dituzte, nagusiki erdalduna den Donostiako ingurunean (eta, seguru asko, erdal giroko beste lekuetan ere bai): harroputz diskriminatzailetzat, borrokatzat edo ‘caserotzat’ hartuak izatea. Irudi peioratibo horiek berenganatzeko duten arriskuaren aurrean, zaila egiten zaie euskararen erabilera euren egunerokotasunean bultzatzea, euskara berreskuratzearen alde egon arren (2. irudia).

Gainera, euren adiskide eta lagunen arteko batzuek euskaraz ez dakitenez (edo hizkuntza horretan gaitasun mugatua dutenez), euskaldunek eta erdaldunek erdara dute bilgune; euskara erabiltzea, aldiz, batzuen eta besteen arteko bereizgailu edo zatitzaile bihurtzen da (3. irudia).

Beraz, Donostiako (eta, seguru asko, beste ingurune erdaldunetako) gazte euskaldun-euskaltzaleek euskara euren herri-nortasunaren zutabetzat jo arren, euren taldekide edo berdinen artekoei askotan hizkuntza horrekiko atxikimendu soila eskatzen diete; ez erabiltzea, ezta jakitea ere (4. irudia).

‘Txepetx’-ek nahikoa ongi azpimarratu zuen motibazioek duten garrantzia hizkuntzaren erabilera bultzatzeko. Baina dauden motibazioek errealitate erdaldunaren inertzia iraultzeko behar besteko indarrik ez dute, ikusitako adibidean gertatu bezala. Horregatik, erabilera egokirik eza baino erabilerarik eza da mugarik handiena, gaitasunaren kasuan aipatu bezala. 

Gainera, interes nahikorik egonez gero erabilera areagotu ez ezik, pentsatzekoa da hiztunak hizkuntza hori txukun erabiltzen ere saiatuko zirela. Baina, errealitate egoskorraren aurrean motibazioak eta interesa ahulak gertatzen direnez, ez dago behar besteko kemenik ez euskararen erabilera txukunean saiatzeko, ezta hala-moduzko erabilera burutzeko ere.

4. Hiztun komunitatearen harreman sareak

Planteamendu teorikoen bidez eta euskalgintzak azken urteotan izandako eskarmentuari esker, jakina da hizkuntz gaitasunak berez ez duela hizkuntza horren hautua eta erabilera ziurtatzen, komunikaziorako hizkuntza gisa. Izan ere, hizkuntz gaitasuna banakakoaren ezaugarria da, eta erabilera, berriz, pertsonen arteko harremanei dagokie:

“Gure eguneroko bizitzan gizarte sareak sortzen eta osatzen ari gara eten gabe. (...) Harreman horiek hizkuntza baten bidez burutzen direnez, uste dugu gizarte sareak aztertzea ezinbestekoa dela hizkuntzaren erabilpena era osatuan ulertu nahi bada. (...) Gizarte sareen metodologia ez da banakako ikuspegian kokatzen... (...) Azken finean, analisiaren oinarrizko unitatea ez da banakako aktorea eta bere ezaugarriak, aktoreen arteko harremanen loturak baizik” (Martínez de Luna et al. 1996: 60-61).

Aktore horien arteko harremanak gizarte egoera (Fishman 1979: 69-73) jakin batzuen baitan sortuko dira: familian; ikaskide, lankide edo lagunartekoan; aisialdian, e.a., leku eta denbora mugatu eta zehatz batzuetan; hau da, gizartearen maila mikroan. Beraz, hizkuntz gaitasuna izan eta hizkuntza horren aldeko interesa adierazi ondoren, hizkuntza erabili ahal izateko beste baldintza batzuk ere bete beharko dira gizabanako horien arteko harremanetan. Besteak beste, euskaldunak harremanetan izatea; euskaldunek beste solaskideak ere euskara badakiela jakitea; taldeka egonez gero taldekide gehienak (edo denak) euskaldunak izatea. (Amonarriz, 1991: 40-41)
Azken finean, eguneroko egoera horien azpian hizkuntz komunitatea dago; hainbat egilek azpimarratzen duten kontzeptua, hain zuzen: Txepetxek, Fishmanek, Erizek e.a.. Azken honek, Erizek, adibidez, Nafarroako euskararen egoera aztertzean horrela dio:

“euskarak iraun du azpian gizarte edo komunitate egituratu bat izan duelako; bertan euskalduna izatea balore bat zen, prestigioa zuen, eta, oro har, hizkuntz portaera euskalduna garatzen eta transmititzen zen.” (Erize 1998:24)

Komunitatearen aldeko interes bizi horren arrazoiak, labur aipatuta, ondokoak dira:

a) Hizkuntza batek, bizirik iraungo badu, komunitate baten premia du; hau da, komunitate baten ohiko hizkuntza behar du izan, ezinbestez. 

b) Komunitatearen pisu demografikoa garrantzitsua izanik ere, hizkuntza horren hiztunen arteko harremanen trinkotasuna are garrantzitsuagoa da.

Izan ere, egungo gizarte modernoetako ingurune soziolinguistiko orokor eta bakar baten barruan (hiri batean, demagun) hartu-eman ezberdin ugari ager daitezkeela ezin dugu ahaztu. Hau da, oso gizarte egoera ezberdinak: egoera horietako batzuetan partaide guztiak euskaldunak izatetik, beste batzuetan denak erdaldun petoak izateraino, adibidez. Edo, bestela esanda, euskaldunak harreman estuetan bildurik izatetik erdaldunen artean guztiz sakabanatuak edo barreiatuak izateraino. 

Emandako azalpenek argi uzten dute jorratzen ari diren hiru mailetatik (norbanako, hiztun komunitatearen harreman sare eta gizarte egituratik) bigarren hori bizirik dirauen hizkuntzaren muina dela, erabilera hemen gauzatzen delako.

Azter dezagun, bada, Euskal Herriko gaztetxoek euren euskarazko harreman sareez zer azaltzen diguten (2. taula).

4.1. Baldintza demolinguistikoak eta erabilera egokia
Hartara, baldintza demolinguistikoak ditugu, batetik, eta, bestetik, harreman sareak. Azken hauek baldintza demolinguistiko egokien premia dute, baina baldintza horiek egonda ere, ez dira berez eta ezinbestez harreman sareak sortzen (2. taula).

Gaztetxo euskaldunen hiztun komunitateak beharrezkoak diren baldintza demolinguistiko egokietatik urruti daude, Berrio-Otxoak azaltzen duen bezala: neska-mutiko elebidunen %32k soilik dituzte etxeko kide guztiak edo ia guztiak euskaldun; %42k soilik auzoko neska-mutil guztiak edo ia guztiak euskaldun. Alta, koadrilan eta ikaskideen artean lortzen da euskaldunen trinkotasunik handiena, egoera horietan %69k eta %74k (hurrenez hurren) kide guztiak edo ia guztiak euskaldun dituztelako (Hainbat egile 2000: 122-124). 

Gaztetxo euskaldun gehienak ingurune erdaldunetan bizi dira eta, kide guztiak euskaldunak izan ezean, harremanak euskaraz izatea (ia) ezinezkoa zaie, erdaldunen bat tartean denean erdaraz egitea oso barneratuta dagoelako. 

Baldintza demolinguistiko eskasak gaztetxo euskaldun askok dituzte, eta hori ondoren azalduko punturako ere zama astuna da.

4.2. Harreman sareak eta erabilera egokia
Arestian esan bezala, gizarte harreman horiek sor daitezen gizarte egoeretan beste baldintza batzuk ere gertatu behar dira: euskaldunen arteko ezagutza eta lotura, gutxienez. Hemen, gehien bat, hiztunen arteko harremanen trinkotasunari erreparatuko diogu (2. taula). 

Euskarazko sare harremanak aztertzean ikusten dugu gaztetxo euskaldunen heren batek (%31) ez duela bere egunerokotasunean inongo euskarazko gunerik edo harreman sarerik; ez amarekin, ez anai-arrebekin, ez aisialdiko edo parrokiako monitoreekin, ez lagunekin, ez ikaskideekin, ez auzoko neska-mutilekin eta ezta eskola partikularretan ere.

Eta beste muturreko egoerari begira (hau da, euskarazko harremanak era zorrotzean neurtuta), familian, lagunekin, ikaskideekin eta auzoko neska-mutilekin –guztietan eta guztiekin–, harremanak gehien bat euskaraz burutzen dituztenak Euskal Herriko neska-mutil euskaldunen %15 baino ez dira.

Zehatzago aztertuta, harreman-sare funtsezkoenak sortzeko agentea den familiari erreparatuz, gaztetxo euskaldunen harreman baldintzak nahikoa erdaldunduak dira. Horren ondorioz, gaztetxo euskaldunen familia hizkuntza erdara dugu nagusiki: %45ek beti erdaraz egiten dute familian eta %21ek erdaraz gehiago. (Hainbat egile 2000:138)

Eta gizarteko beste egoeretan ere beste horrenbeste gertatzen da: zehatzago esanda eta D ereduan ikasten duten gaztetxo euskaldunek adierazten dutenez, ikastetxez kanpoko kiroleko monitorearekin beti euskaraz egiten dutenak %40 dira eta beste %12k euskaraz erdaraz baino gehiagotan (Hainbat egile 2000:157). Beraz, irakaskuntzako hizkuntz eredu euskalduneneko ikasleen erdiek edo, gehienbat edo beti erdaraz egiten dute; zeresanik ez B edo A ereduan ikasten duten neska-mutil euskaldunek. 

Begi-bistakoa da gaztetxo euskaldun gehienei oso zaila zaiela euskarazko harremanak izatea. Eta baldintza demolinguistiko eta harreman sare horiek ez dira aproposenak gaztetxo euskaldunek hiztun komunitate sendoa osa dezaten. 

Horregatik, Euskal Herriko gaztetxo euskaldunen kopuruak oro har gora egin arren, kezka hau sortzen da: esan ote daiteke gaztetxo euskaldunek hiztun komunitate bat osatzen dutela? Hori da une honen mehatxu nagusia EAEn eta Nafarroan: euskal hiztunen kopuruetan gora egin arren, euskaldun horiek euskararen hiztun komunitatean ez txertatzea. Eta hiztun komunitaterik ezean, nork finkatuko ditu erabilerarako corpus-a eta arau komunak? Argi dago, hizkuntzaren erabilera egokirik ezin dela egon.

Halere, gogorazi dezagun biztanle gutxiko herrien garrantzi demolinguistikoa ez dela inolaz ere gutxietsi behar, euskararen hiztun komunitaterik sendoenak eta jatorrenak halako ingurunetan aurkitzen direlako. 

5. Gizarte egitura

Euskararen erabileran eragina duten faktoreen azterketan, hirugarren mailan kokatzen gara orain, gizarte egituraren mailari dagozkion eragileak aztertzeko. Bertan, bi ikuspuntu jorratuko ditugu: hizkuntzak eremuz eremu duen onarpena eta hizkuntzaren irudi soziala.

Eremuz eremuko hizkuntzaren onarpena: Harreman sareak deskribatzen genituenean Fishman-en gizarte egoeretan kokatzen genituen aktoreen arteko lotura horiek, gizartearen maila mikroan, hain zuzen. Egile horren kontzeptuez baliatuta, berriz ere, hemen aipatzen diren gizarte egiturak Fishman-en gizarte esparruetan koka ditzakegu, gizartearen maila makroan. Eta maila mikroko gizarte egoerak gizarte esparru hauen baitan garatzen dira (Fishman 1979: 73-76). 

Adibidez, gure eguneroko lan-harremanak (egoerak), lan esparruan koka daitezke; ikasgelako eskola, irakaskuntza sisteman; pelikula emanaldia, aisialdian; irratsaioa, komunikabideen esparruan...). Eta berdin gertatzen da beste edozein eguneroko egoerarekin: egoera horietako bakoitza esparru zabal bateko osagarri bat da, hain zuzen. 

Gizarte egiturako esparru horietan dauden erakunde mota guztiak (pribatuak zein publikoak; ofizialak edo herritarrak; ekonomikoak eta kulturalak...) egoeren sorleku dira, eta erakunde horiek euskarari eskaintzen dioten estatusaren arabera lagundu edo oztopatuko dute hizkuntza horren erabilera. Adibidez, ikus dezagun Nafarroako hizkuntz egoerari buruz Erizek zer aipatzen duen:

“Nafarroako euskal hizkuntz komunitateari ez zaio bere gainean eta bere hizkuntzan eratutako egituraketa politiko edo sozialik egokitu.” (Erize 1997: 36)

Hizkuntzak lurralde batean duen estatus juridiko-politikoa bete-betean sartzen da maila honetan. 

Baina, esparru juridiko-politikoa ez ezik gizartearen maila makro honetan bestelako esparruek ere eragin handia izan dezakete hizkuntz egoeran; hala nola lan-munduak, aisialdiak, erlijioak, kulturak, komunikabideek... Hartara, eguneroko funtzionamenduari begira, zenbat lantegik, aisialdi-taldek, kultur elkartek edo komunikabidek hartu dute aintzakotzat euskarari zor zaion lekua? Gutxik, oso gutxik.

Ondorioz, erakunde batek euskara kontuan hartzen ez duen bitartean, hizkuntza horrek izan dezakeen erabilerak hiru ezaugarri izango ditu: 

a) estatus mugatua, ez-normaldua, hizkuntza gutxitua izanik erdara gune eta une formal guztiez jabetuko delako; 

b) egoeraren batean euskara erabiliz gero hiztunen boluntarismo hutsean oinarritu beharko da eta egoera horretan ‘normaltzat’ jotzen den hizkuntza nagusiaren kontra; 

c) euskararen erabilera toleratua bada ere, gaitzetsia izango da erakundearen funtzionamendurako kostu edo zailtasunen bat dakarren neurrian. Beraz, praktikan oso esparru txikia geldituko zaio hizkuntza gutxituari.

Adibidez, EAEn normalizatuen dagoen eremua irakaskuntza dugu; hortik kanpo oso kasu gutxi dira euskararen edo elebitasunaren alde apustu egin dutenak, gizarte zilegitasuna erdararen alde eroriz. 

Gure gizarteko esparru gehienetan euskarak dituen bizi-baldintzak nolakoak diren ikusteko, gaztetxoek errealitate horretaz dituzten iritziez baliatuko gara. 

Hizkuntzaren irudi soziala: Hizkuntza baten irudi subjektiboa da gizarte egituran kokatu dugun bigarren elementua. Irudi hori lotuta dago, neurri handian, Landry, Allard, Harwood, Giles eta Bourhis-ek -besteak beste- sortu eta garatu zuten Vitalité Etnolinguistique Subjective kontzeptuari.4
Hizkuntzaren irudi soziala da, llabur esanda, hizkuntza bati buruz gizarte batek dituen pertzepzioa eta balorazioa; ez norbanakoaren motibazioa, ereduaren lehenengo mailan ikusten genuen bezala.

Halere, gizartean dagoen hizkuntzaren irudiak norberak duen hizkuntza horrekiko motibazioetan ere eragina duela aitortu behar dugu. Gizabanakoaren eta gizartearen mailen arteko harreman hori, alabaina, ez da azalpen tautologikotzat ulertu behar, baizik eta eraiki dugun ereduak atalen artean dituen harremanen eta elkarrekiko eraginaren ondoriotzat. 

5.1. Hizkuntza erakundetua edo instituzionalizatua eta erabileraren egokitasuna
Estatus juridiko-politikoaren aldetik, euskarak ez du erdarak duen onarpen ofizial bera; ezta estatus soziala ere. Eta hizkuntza gutxitu baten erabilera egokirako ezinbesteko baldintza da hizkuntza horren jendeaurreko onarpena eta bere erabileraren zilegitasuna argi ager daitezen, eremu guztietan (ez bakarrik administrazio publikoan). Estatus edo onarpen gabezia horrek hizkuntzaren gizarte irudia ahulduko du, hurrengo puntuan aztertuko dugun bezala.

Horregatik, estatus juridiko-politikoaren muga horiek, lekuan lekukoak, oztopo bihurtzen dira euskararen normalkuntzarako gizartearen eremu guzti-guztietan: lanpostuetarako deialdietan euskara exijitzeko ezintasunean, adibidez. Baita, dudarik gabe, erabilera egokirako ere.

Euskal Herriko gaztetxoek ere argi antzematen dute gabezia hori; hau da, euskara ez dagoela erakundetuta esparru gehienetan eta ‘normaltzat’ erdara bakarrik jotzen dela. Hau egi biribila eta eztabaidaezina da. Gizarte eremu gehienetan euskara ez da agertu ere egiten edo askotan soilik itzulpen kaskarren itxurapean (komunikazio ofizialetan, lan munduan, komunikabide gehienetan, aisialdiko ikuskizunetan…). 

Gabezia horiek behin eta berriz gelditzen dira agerian euskararen erabilera txukunaren faltan, adibiderik ezagunenak eta deigarrienak idatzi ulertezinak edota itzulpen topiko eta xelebreak izanik: ‘bihar eta berandu’ (mañana y tarde), trenen gonazpikoa (combinación de trenes)...

5.2. Hizkuntzaren gizarte irudia eta erabileraren egokitasuna
Gaztetxoek gizartean zer gertatzen den ikusita, euskarari eransten dioten irudia mugatua da, Hernándezek dioenez; eta hizkuntza horren aldekoak direnek ere gizarte egoera eta funtzio solte batzuei baino ez diote euskara lotzen; bigarren mailako hizkuntzatzat daukate euskara. Eta ez da, ez, oro har hizkuntza horrekiko atxikimendurik ez dutelako, ezta eurek euskararentzat egoera hori nahiko luketelako ere; euren euskararekiko interesa eta aldeko jarreraren gainetik, nerabeek euren ingurune sozialetik jasotzen dutena besterik ez dute islatzen: komunikazio hizkuntza bezala, euskara gizarte esparru gehienetatik at gelditzen den adierazle:

“...gaztelera edo ingelesari atxikitzen zaizkion funtzio eta balio komunikatiboak eta praktikoak –erabilerari zeharo lotuta dauden dimentsioak– azpimarratu beharko lirateke, euskarari atxikitzen zaizkion balio eta dimentsio mitikoekin, politikoekin edo identitate emaileekin –hau da hizkuntz erabilerari baino motibazio edo sentimenduei lotuak– ezberdinduz.” (Hainbat egile 2000: 66-67).

Bestalde, euskararen kontrako diskurtsoetan hizkuntza hori funtzio urrikotzat hartzen da, eta ez dela erabiltzen ere esaten da.

Euskal Herriko gaztetxoengan menpeko izate hori oraindik gordinago agertzen zaigu esparruz esparru aztertuta, Berrio-Otxoaren esanetan: 

“...’baserria’ da euskararekin lotzen duten egoera, gainontzeko egoera gehienek (...) erdararekin lotzen dituzte.”

‘Baserri’ giroa ez ezik, beste hainbat eremu ere aztertzen ditu Berrio-Otxoak, egoera jakin batzuen bitartez: familia (ama-haurra, aiton-amonak, familia batera), hezkuntza (ikasgela, kanpalekuak), jendaurreko jardunak (errezoak, futbola, bikote-harremanak, irrati-saioak, jendaurreko hitzaldiak), egungo lan-munduak eta modernotasunak (osasun zerbitzuak, lantegiak, ordenagailu aurreko lana, musika-talde eta kontzertuak, telekomunikazioak). Hona hemen Berrio-Otxoak zer ondorioztatzen duen:

“Aurkeztutakoaren arabera, baserriaren mundutik modernitatearen eta egungo lanetara doan bidean, tartean familia eta hezkuntza harremanetatik eta bestelako jendeaurreko harremanetatik igaroz, euskara protagonismoa galduz doala da gaztetxoek duten irudia. Euskara gizarteko esparru batzuekin eta ez besteekin erlazionatzen dute gaztetxoek eta, jakina denez, eurak ere irudi edo gizarte arau horren arabera arituko dira ziurrenik esparru edo jardun horietan.” 

Egia da hizkuntza egoeraren pertzepzio horretan aldeak daudela lurraldez lurralde aztertuz gero, eta EAEko gaztetxoek familia eta hezkuntza esparruetan euskara erabiltzea hobesten dutela; baina, oro har, ez da zeharo iraultzen euskarari buruz nagusitzen den pertzepzioa (Hainbat egile 2000: 195-201). 

Gizartean dagoen gazte euskaldunaren irudia hiru multzotan bereizten du Hernándezek: caseroak, borrokak eta jatorrak. Casero irudia iragana eta atzerapenari lotzen zaio; bigarrena, borroka, politika eta istiluari; jatorra irudia, aldiz, hiri-giroan sortzen ari den hainbat zerbitzutako gazteen inguruan antzematen da (Hainbat egile, 2000: 80-81).

Ahulezia bat casero irudi zaharkituan datza; egia izan ala ez, gazte euskaldunari buruz dagoen uste hau ez zaie batere erakargarri egingo egungo neska-mutikoei. Eta mehatxua da euskararentzat ere, dudarik gabe, hizkuntza hori ideologia politiko batzuekin identifikatzea edo, are mehatxagarriagoa, gazte marjinatuekin nahastea. 

Kasu batzuetan, gazte euskaldunen gaineko irudikapen ilun horiek oso markatuta daude, beraz, irudi horiekin euren burua nahastuta ikusi nahi ez dutenek -euskaldunak izanda ere- euskararen giro edo harreman sareekin ez dute ezer jakin nahi izango. Hartara, ez dira euskaraz egin ahal izango luketen egoeretan murgilduko. Berriz errepikatzen zaigu, beraz, erabilera egokirako behar diren oinarrizko baldintzarik eza: erabilera falta bera.

13-14 urteko neska-mutilek adierazten duten euskararen balio pragmatikorik eza, esparru bakoitzeko erakundeek hizkuntza horri lekurik ez eskaintzearen ondorioa da; ez da eurek sortutako edo garatutako irudikapena. 

EAEn euskararen irudiak dituen ñabardura baikorragoak ulergarriak dira; izan ere, lurralde horretan irakaskuntza eremuaren euskalduntasuna beste bi lurraldeen errealitateetatik nabarmen gailentzen da; ondorioz, gaztetxoek euskarari mundu horretan eskaintzen dioten lekua ere bai.

6. Azken hitzak

Hemen ixten zaigu gure azalpen-ereduaren zirkulua. Hizkuntza Biziaren Euskarriak izeneko ereduaren bidez, hizkuntza bizi batek erabilerarako behar dituen baldintzak ulertzeko parada izan dugu; baita Euskal Herriko lurraldeetan euskarak dituen gizarte baldintzak nolakoak diren ikusteko aukera ere.

Ikuspuntu horretatik begiratuta, euskararen erabilerarako dauden oztopoak 4. taulan laburbildu ditugu:

4. Taula: Euskararen erabilera (eta erabilera egokia) mugatzen edo eragozten duten baldintzak
Euskara norbanako mailan


• Gaitasuna
• Gaitasunik ez dutenak gehiengoa dira.


• Euskaldun askoren gaitasun erlatibo eskasa.


• Lekuan lekuko aldaera edo euskara batua ez jakitea.


• Motibazioa
• Interes apala.


• Motibazio izanarazleen ahulezia.


• Trukeordaineko motibazio apala.


• Euskarazko ‘gizarte arrakasta’-ren eredurik eza.


Euskara gizarte egoeren mailan (gizartearen maila mikroan)


• Baldintza 
• Euskaldunen familia eta kale ingurune erdaldunak.

• demolinguistikoak


• Harreman sareak
• Euskarazko harreman sarerik eza.


• Euskarazko harreman sare berriak osatzeko zailtasuna


Euskara gizarte eremuen mailan (gizartearen maila makroan)


• Hizkuntzaren 
• Euskarak ez du estatus ofizialik edo ez behar 

• ageriko
• bezalakorik.

• onarpena
• Euskararen estatusik eza gizarte eremuetan.


• Hizkuntzaren 
• Funtzioen aldetik, euskara bigarren mailako 

• erakargarritasuna  
• hizkuntzaren irudia.

• eta ospea
• Baserriari atxikitako irudia, ez modernitateari.


• Irudi politizatua eta marjinaltasunari lotua.


Azken hamarkadetan euskara dakitenen kopuruak gora egin arren, askok lortu duten gaitasun erlatiboa eskasa da. Bestalde, azaldutako eredu horren beste maila guztietan ere euskararen erabilera arrunt eta normalizatu baterako gabeziak handiak dira oraindik. 

Hartara, euskal hiztun komunitate normalizatuaren izaera ere (hau da, euskaraz funtzio gehienak bete litzakeen komunitatearena), koloka dago. Euskal hiztunen komunitatea badagoen arren, txikia da eta, erdara ahalguztidunen mailu pean, hauskorra; oso urruti gaude euskaldun guztiak bertan ondo txertatuak izatetik.

Euskararen abangoardia inoiz baino prestatuago egon arren, hizkuntzaren kalitatearen aldeko ahalegin garrantzitsuak burutzen dituen multzo horren oinarrian ez dago hiztun komunitate sendo eta zabalik.

Euskal hiztunen komunitatetik at euskaldun asko gelditzen da; hartara, euskaldun horiei ezinezkoa zaie erabilera egokirako hiztunen komunitateak ezartzen dituen corpus-a eta erabilera arauak barneratzea. Euskararen erabilera egokirako premiak, beraz, ezin dira asebete. 

Bestalde, José María Sánchez Carrión “Txepetx”-en hizkuntzak ikasteko prozesuen teoriara jotzeko unea iritsia dugula deritzogu (5. irudia).

5. irudia: Hizkuntza ikasteko eragiten duten faktoreak eta prozesuak


BEREZKO PROZESUA


Motibazioa

Ezagutza

Erabilera


Motibazioa
‹
Ezagutza
‹
Erabilera


PROZESU KULTURALA

Jakina denez, hizkuntza ikasteko prozesuak bi dira, Txepetx-en arabera: berezkoa eta kulturala. Eta bi prozesu horietan parte hartzen duten elementuak hiru dira: motibazioa, ezagutza (gaitasuna) eta erabilera.

Gure ikuspuntuari dagokionez, hemen azpimarratu nahi duguna zera da: hiru elementu horien arteko erlazioa dinamikoa dela; hots, motibazioa, ezagutza edo erabilera –edozein– aldatzen den heinean, beste biak ere aldaraziko dituela.

Hartara, hizkuntzaren gaitasuna neurri handian erabileraren menpe dago; hau da, erabilerarik ezean, gaitasunik ez. Eta, beste urrats bat emanez, gaitasunik ezean erabilera egokirik ere ez.

Horregatik, euskararen erabilera egokia erdiesteko, nerabeak euskalduntzeko irakaskuntzan egin diren ahaleginek gizartearen maila mikro eta makroetan ere jarraipena izan behar dute. Hau da, hiztun horiek euskararen komunitatean txertatuz eta baita gizarte egitura euskaldunduz ere.

Horrela egin ezean, gizartearen egitura erdaldunek oztopatu eta galaraziko dute euskaldunek euren arteko harremanak euskaraz burutzea; hau da, euskaral hiztunen komunitatea osatzea, eta baita, ondorioz, euskararen erabilera egokia lortzea ere.

1. Taula: NORBANAKO MAILAN GAILENTZEN DIREN EUSKARAREN INDARGUNEAK, AHULEZIAK, AUKERAK ETA MEHATXUAK EUSKAL HERRIKO GAZTETXOENGAN

INDARGUNEAK

Gaitasuna:

• EAE –gehien bat– eta Nafarroako euskarazko gaitasunaren gorakada.

• EAEko euskararen ondorengotaratze sendoa irakaskuntzan.

Motibazioa:

• EAEn euskararekiko interes handia.

• Euskara euskal kulturaren muina izatearen sinismen hedatua  Iparraldean eta EAEn.

AHULEZIAK

Gaitasuna:
• Iparraldeko euskarazko gaitasunaren gainbehera.

• Guraso euskaldun guztiek ez diete euren seme-alabei euskara irakasten eta gurasoetako bat soilik euskalduna denean euskararen ondorengotaratzea oso ahula.

• Irakaskuntzaren bidezko euskararen ondorengotaratze murriztua Nafarroan eta Iparraldean.

• Askok etxeko/herriko aldakiak edo euskara batua ez jakitea.

Motibazioa:
• Nafarroan eta Iparraldean euskararekiko interes apala.

• Motibazio izanarazleen ahulezia, Nafarroan.

• Ez da agertzen euskararen aldeko arrakasta motibaziorik.
• Motibazio sinbolikoak soilik ez du indar nahikorik errealitatea iraularazteko.

AUKERAK

Motibazioa:
• EAE eta Nafarroan antzematen den euskararen premia.
• Euskara gehienbat etorkizunari lotzen zaio EAEn eta Nafarroan.

• Euskal Herri osoan dagoen euskara baztertzearen kontrako jarrera.

• Lehen-hizkuntza euskara soilik dutenek euren seme-alabei hizkuntza horretan egiteko adierazten duten jarrera.

MEHATXUAK

Gaitasuna:

• Euskaldunen hizkuntz gaitasun desorekatua (erdiak hobeto daki erdara euskara baino). (ahulezia ere izan liteke)
Motibazioa:
• Iparraldean ez da euskararekiko trukeordaineko motibaziorik antzematen.

• Lehen-hizkuntza erdara duten euskaldunen heren batek euren seme-alabei euskaraz egiteari uko egiten diote.

2. Taula: HIZTUN KOMUNITATEAN GAILENTZEN DIREN EUSKARAREN INDAR
GUNEAK, AHULEZIAK, AUKERAK ETA MEHATXUAK EUSKAL HERRIKO 
GAZTETXOENGAN

INDARGUNEAK

Harreman sareak:

• EAEko gaztetxo euskaldunen anai-arrebekiko, ikaskideekiko eta lagunarteko euskarazko harreman-sareak hedatu dira 1993tik 1999ra bitartean (gainontzeko lurraldeez halako informaziorik ez dugu).

AHULEZIAK

Baldintza demolinguistikoak:
• Gaztetxo euskaldun askok familia eta kale ingurune erdaldunak dituzte nagusiki, zonalde euskaldun petokoek salbu.

Harreman sareak:
• Gaztetxo euskaldunen heren batek ez du inongo harreman-sare euskaldunik eguneroko harremanetan.

• Eguneroko harreman sare euskaldunak soilik dituzten gazteak oso gutxi dira.

AUKERAK

Baldintza demolinguistikoak:
• Gune (egoera) euskaldunak sortzeko ahaleginak eta ekimenak eraginkorrak direla frogatu da.

MEHATXUAK

Harreman sareak:

• Euskara familia eta ikasketen bidez ondorengotaratzea bai, baina euskaldun horiek euskaraz bilduko dituzten guneak (egoerak) zonalde euskaldunenetan bakarrik sortzea.

3. Taula: GIZARTE EGITURAN GAILENTZEN DIREN EUSKARAREN INDARGUNEAK, AHULEZIAK, AUKERAK ETA MEHATXUAK EUSKAL HERRIKO GAZTETXOENGAN

INDARGUNEAK

Gizarte egitura:

• EAEn, gehien bat, irakaskuntzako hainbat egoeratan euskara erakundetuta dago.

Gizarte ospea:

• Hiriko gazte euskaldun mota bati atxikitzen zaion irudi jatorra.

AHULEZIAK

Gizarte egitura:
• Esparru gehienetan euskara ez dago erakundetuta eta ‘normaltzat’ erdara bakarrik jotzen da.

Gizarte ospea:
• Euskara bigarren mailako hizkuntzatzat jotzen da.

• Aitzindariak diren jarduerak gaztetxoek ez dituzte euskararen lekutzat jotzen.

• Gazte euskalduna caseroen irudi zaharkituari lotzen zaio.

AUKERAK

Gizarte egitura:
• Euskara aintzakotzat hartzeko eta erabilera normaltzeko konpromisoa erakunde mota guztietara hedatzea.

Gizarte ospea:

• Hiriko gazte euskaldun eta jator irudi hori hedatu.

MEHATXUAK

Gizarte egitura:

• Gizarte egitura erdalduna euskaldundu ezean, euskararen berreskurapena eragotz daiteke.

Gizarte ospea:

• Iparraldean euskararen irudia iraganari dago lotua gehienbat.

• Euskara politizatu edo marjinaltasunarekin nahastu.
